
Балтин Б. 

Өшпес өнеге
      Өнегелі ғалым жайлы сөз қозғау, оның ірі тұлғасын жан-жақты қамтып көрсету оңай емес екені анық. Дегенмен де, Астана қаласындағы С.Сейфуллин атындағы Қазақ агротехникалық университетінің іргетасын қалаушы ғалым, экономика ғылымдарының докторы, профессор, Қазақстанның еңбек сіңірген ғылым қайраткері Моисей Аронович Гендельман туралы баяндауды жөн көрдім. Бұл кісі сегіз қырлы, бір сырлы десек қателеспейміз.

  Ұлы отан соғысы басталғанынан аяқталғанына дейін қатардағы жауын- гер болып фашизммен айқасса, одан соң Жапон самурайларын талқандауға қатысқан нағыз майдангер.

    Осыдан жарты ғасыр бұрын 1963 жылы Целиноград ауыл  шаруашылығы институтының  ұжымы білікті басқарушы, атақты ғалым  М.А. Гендельман-ның елу жасқа толған мерейтойын атап өткен болатын. Егер осыдан жеті жыл бұрын Моисей Ароновичтің өмірін рақымсыз ажал қиып кетпегенде, биыл ұлағатты ұстазымыз 100 жасқа келген болар еді. Бір айтарлығы, ол 93 жасына дейін еңбектен қол үзбей кетті.

    Ол ауыл шаруашылығы ғылымдарының көптеген салаларын, атап айтқанда, жерге орналастыру, экономика, агрономия және әлеуметтік ғылымдардың тар жол, тайғақ кешулерінен қажымай-талмай өтті. Бұған ғалымның қолынан шыққан көптеген құнды еңбектер дәлел. Ол - екі жүз оннан  астам ғылыми мақалалардың, кітапшалар мен кітаптардың авторы. Әсіресе, ғалым жерге орналастыру ғылымына ерекше үлес қосты. Оның осы салаға арналған үлкен басылымды бес кітабы жарық көрді. Солардың бірі – Гендельманның  басқаруымен және редакциялауымен  Мәскеуде шыққан «Жерге орналастыру жобалары» деген оқулықты Тәуелсіз Мемлекеттер Достастығында еңбек ететін 5 профессор мен 8 доцент бірлесіп  жазды. Бұл оқулық ТМД  елдеріндегі жерге орналастыру институттары мен факультеттеріне  арналған.

     М.А. Гендельман тек ғажайып ғалым ғана емес, сонымен қатар Қазақстан Республикасының солтүстік облыстарындағы алғашқы жоғары оқу орындарының бірін ұйымдастыруға белсене қатысқан қайраткер де. Ол өткен жылы ғана 55 жылдығын тойлаған, қазіргі Сәкен Сейфуллин атындағы агротехникалық университетін  ұйымдастырушы болды. Оның іргетасы 1957 жылы 3 қазанда қаланған болатын. Сол алғашқы күннен бастап ширек ғасыр бойына Ақмола ауыл  шаруашылығы институтын (қазіргі университетін) басқарды. 1961 жылға дейін институт директорының оқу және ғылым жөніндегі орынбасары қызметін атқарды. Осы институт шаңырақ көтергенде Ақмолада одан басқа жоғары оқу орны жоқ болатын. Сондықтан да қалада студенттерге дәріс беретін ғылыми атақ дәрежесі бар мамандар өте тапшы еді. Міне, осындай қиын кезеңнің өзінде жұмысты ұйымдастыру, дәріс беретін орын сайлау, студенттерді жатақханамен қамтамасыз ету оңай шаруа емес-ті.

Ректордың алдындағы алғашқы проблемалардың ең қиыны ауыл шаруашылығына жоғары білікті мамандар даярлайтын, ғылыми зерттеулерге жетектейтін ғылым кандидаттары мен ғылым докторларын  және ғылымға талабы бар жас ұстаздарды топтастыру бол​ды.  Себебі, бұл кезде институтта техника ғылымының кандидаты, институт директоры  Т.Г. Духов пен экономика ғылымдарының докторы  М.А. Гендельман ғана еді. Былайша айтқанда сол кездегі бұрынғы  Тың  өлкесінде (республиканың солтүстігіндегі тың  игерген 5 облыста) жалғыз-ақ  ғылым докторы – М.А. Гендельман болатын.

     Жоқтан да бар жасауға болатындығын әйгілі ғалым сол жылдарда танытты десек қателесе қоймаспыз. Институтты басқарушылардың  бірі бола жүріп, ол кадр мәселесін де шеше бастады.

     Осы жерде менің есіме М.А. Гендельманның мына бір айтқан сөзі еріксіз түсіп отыр: «Біздің ассистенттерге төлейтін еңбекақымыз аз, ол тек ғылым кандидаты болғанда  ғана  көбейеді, сондықтан егер ғылымға жедел кірісіп, 
көпке ұзатпай ғылым кандидаты болуға талпынсаңыз, ассистенттік жұмысқа келіңіз» деген-ді. Өйткені, институт құрылған алғашқы жылдардан бастап-ақ әртүрлі мамандықтар бойынша аспирантуралар ашыла бастаған болатын. Соның  нәтижесінде көпке ұзамай-ақ аспиранттар мен жас ұстаздар диссертациялық жұмыстарын қорғай бас​тады. Осылайша сырттан келуші ғалымдар қатары сиреп, олар жаңа буынмен толықты. Бұл жерде институттың білікті ұстаздар қатарын қалыптастырудағы профессор М.А. Гендельманның еңбегі өлшеусіз десек артық айтқандық болмайды. Ол әр адамға қол ұшын беріп, ақылымен де, қаржысымен де көмек көрсетуі былай тұрсын, олардың ғылым жолына алаңсыз берілуі үшін тұрғын үй мұқтажын да шеше білді.

    Бүгінде білікті ғалым ұйымдастырған С.Сейфуллин атындағы Қазақ агротехника​лық университетінде 43 кафедра бар, онда 600-ге жуық оқытушы, соның ішінде 230 ғылым докторы мен ғылым канди​даты оқу-ғылым және тәрбие сапасын арттыру жолында тынымсыз еңбек етеді.     Университеттің 9 факультетінде 9 мыңнан аса студент оқиды. Оқу 36 мамандық бойынша қазақ және орыс тілінде жүргізіледі.

     «Сөзден сөз туады» деген аталы ақиқат бар. Сонау алпысыншы жылдардың бас кезінде Тың өлкелік партия комитетінің бірінші хатшысы Т.И.Соколовтың үлкен бір жиында: «Тың өлкесіндегі ең үлкен еңбекақыны профессор Гендельман алады, ал мен екінші орында тұрмын» дегенінің өзінде ғалымның іздене еңбек етуінің нәтижесі қандай екендігін мойындау да, бір жағы қызғаныш та болғаны сөзсіз еді.

     Ал бүгінгі ғалымдардың еңбекақысы тура​лы осындай пікірді айта қою қиын! Бұл жолда М.А.Гендельманның жолы болды, асығы алшы түсті. Оның дәріс беру шеберлігі еріксіз қайран қалдыратын. Ол әдеби тілмен жай ғана сөйлеп тұрғанның өзінде тыңдаушысын ұйытатын. Оның ұйымдастырған ғылым шаңырағы 55 жылдың ішінде 56 мыңнан астам жоғары білімді мамандар даярлады.  Ал дарынды ғалым өз қолынан 41 ғылым кандидаты мен 7 ғылым докторын даярлады.

     Жоғарыда айтып өткеніміздей, адамның еңбегі көп жасағандығымен емес, артына қалдырған өлшеусіз мұрасымен бағаланады. Бұған кеңпейілді, адал ниетті, терең ойлы, адамгершілік қасиеті көпшілікті табындырып тұратын ғалымды С.Сейфуллин атындағы Қазақ агротехникалық университеті ұжы- мының мүшелерінің бірі ұстаз, енді бірі көшбастаушы қайраткер ретінде бағалайтындығы айғақ.

     М.А.Гендельманнан кейін 30 жылда университетке білікті бес ректор жетекшілік етті. Олардың бәрі де Гендельман салған жолдан таймай ұжымды ұйымшылдықпен студенттерге терең білім берумен іс атқарды. Бүгінгі күні университетті өте тәжірибелі; ауыл шаруашылығы ғылымдарының докторы, профессор, Ресей ауыл шаруашылығы  ғы​лым академиясының академигі Ақылбек Күрішбаев басқарады.

     Ұлағатты ұстаз, дарынды ғалым туралы сөзімнің соңында оның бастамасымен биік белестерге көтерілген бүгінгі университетіміздің ісі алға өрлей беруіне тілектестігімді білдіремін.

